
22

Disse, e allegro me creddo dra vexiña

Morte così int'ro cœu, comme int'ra cera,

Contro quella canaggia berettiña

Se buttò infuriaoù de tá manera,

Che arma non sostegniva, benchè fiña

E ancon fæta dro diavo int'ra braxera:

Ri colpi con ri quæ ro campo allaga

Sebben ro corpo o l'ha tutto uña ciaga.

Ra vitta nò, ma ra virtù sostenta

Quello scheletro indomito, e feroçe,

Per battise con lê chi s'appresenta

O te ro sbriga senza tante cose.

Quand'eccate, che in furia se gh'aventa

Un Gigante, che ha moro e guardo attroçe

E dopo longa, e sanguinosa guerra

Con l'aggiutto de molti infin l'atterra.

Cazze ro Garzon forte (ah caxo amaro)

Nè gh'è tra noî, chi vendicá ro posse.

Voî ciammo in testimonio, o dro mæ caro

Signor, sangue ben sparso, e voî sœu osse,

Che non foî mi tanto dra vitta avaro,

Nè schiveì ferro, nè schiveì percosse;

E se lasciù fosse piaxûo che mie

Ghe restasse, ro meriteì mi assie.

Sotto ri morti, solo ero ancon vivo

Forsi nisciun ghe fu, chi ghe pensasse;

Nè ri nemixi, zà de' sensi privo,

Dî posso, onde ro diavo fe i ficcasse;[sic]

Ma mentre un pô ciù in forze me sentivo,

E che a veî mêgio zà mi començasse,

Me parve nœutte, e lì in quello barlumme,

Da lontan se m'offerse un pô de lumme.

Non restava in mi ciù tanto vigô

Da poeì vedde re cose così presto,

Ma comme vedde, veivo mi lantô,

Chi resta da ro sœunno ancora pesto,

E dre mæ ciaghe averte ro bruxô

Zà comenzava a fâseme molesto,

Che ro freido dra nœutte l'innaspriva

A çe scoverto, e sciù ra terra viva.

